
НЕРАЗГАДАНАЯ КРАІНА 

 
З нізкі "ЧАС БЛУКАНЬНЯ" 

 
Магія 
 

     Адмысловы вечар тумановы, 

     утрапённай восенi раздольле, 

     лiстапад тваiх няўхiльных словаў, 

     грэшных, апустошаных,  павольных… 

      

     Я ў iх фарбаў страчаных шукаў, 

     летнiх паўтаноў і сьветлаценяў, 

     ды туману  плынная рака  

     захапіла іх сваім памкненьнем.  

      

  Словы твае падалі сьпярша  

  у туман  сьляпы,  бы ў грэх спрадвечны,  

  ды іх прамаўляла не душа, 

  а твая гардыня недарэчная.   

       

  Я ж тых слоў усё не адпускаў,  

  утрымаць хацеў хоць на імгненьне,  

  ды твая рашучая рука  

  давяршала іх грэхападзеньне.  



        

Кожны ўзмах i кожны жэст яе 

быў iмклiвым, жорсткiм, пакаральным... 

Мне i сёньня слоў тых не стае -- 

 грэшных, небяспечных, прыцягальных... 

 

 

             Танец каханьня 

                                                        Т.              
       Драпежная ў цемры твая хада, 

       вачэй першабытны зман, 

       а я iду па тваiх сьлядах, 

       і  сiлы збочыць няма. 

 

       А потым чужы, выпадковы пакой 

       без сьледу нас праглыне, 

       і  змеi рук тваiх страсной тугой 

       напоўняць  ізноў мяне. 

 

       Гарачыя вусны нектар сваiх чар 

       ўвальюць жывою вадой, 

       і  я не пазнаю твой дзiўны твар, 

       а ты не пазнаеш мой... 

 

       Мы быццам у масках, белых як сьнег 

       засьпеты ля Дрэва Пазнаньня. 

       вялiзнымi ценямi, што на сьцяне, 



       танцуем спрадвечны танец! 

 

       Ў  далёкi туман —  за мiльёны год 

       нас кiне iмклiвая хваля! 

       і  можа там —  сярод роўных iстот 

       сустрэнемся на карнавале. 

 

       Растане мiжволi ў чужым катуху 

       прыцiшаны прывiд казкi... 

       А мы з табою на Выспе  Граху 

  здымаем нарэшце маскi... 

 

 

         Незнаёмка 
 

Безнадзейна рукi адняў 

ад чужога  каханьня пажару…  

Я шукаю цябе без iмя, 

без iстоты, без пэўнага твару. 

 

Я шукаю цябе праз  жыцьцё,  

шчэ не чуўшы ніколі голасу! 

І табе ахвярую ўсё, 

што сабраў ў сваёй частцы Космасу... 

 

I малюся, каб Бог назваў 

мне iмя тваё ў мроях сноў,  



покуль вечнага Часу правал 

не  накрыў усё навакол!... 

 

 
            Прадчуваньне  
   

    У пяшчотнай усьмешцы раньня, 

     у вясёлцы заранкавых росаў 

     я сустрэў прадчуваньне каханьня 

     на сцяжынках каведнага лёсу. 

 

     У суквецьцi позiркаў ясных 

     напаткаў расхiнутыя вочы... 

     Пахвалiўся сябрам заўчасна, 

     ды, вiдаць, так усё сурочыў... 

 

     Можа быць, таму i не стала 

     нашых зьдзiўленых душ паяднаньня... 

     Толькi сэрца трымцела-шаптала: 

     "Прадчуваньне -- мацней за каханьне!" 

 

 

              Арэлі часу 

                                                   М .-Э. С. 
      Як на арэлях светлыя ўспамiны 

      узносяць у мiнулага краiну... 

      О як шкада растрачаных хвiлiнаў, 



      і летніх ранкаў з водарам палынным!.. 

 

      Тых цёплых ранкаў з чыстаю пяшчотай, 

      з трызненьнем шчасця, лёгкага, як дым, 

      з непераможнай ранiшняй дрымотай, 

      і  позiркам разгубленым тваiм!.. 

 

      Бы ўваскрасае з  прамінулай далi 

      агонь сустрэч, спакусных слоў дурман... 

      О як з табой высока мы ўзьляталi! 

      Якiм салодкiм быў  той шчыры зман! 

                              --- 

      Няшмат з таго пакіне час  няўхiльны, 

      мо гэты верш, як гiмн былой вясне, 

      ад тых сустрэч – самотныя ўспамiны, 

      ад нашых душ -- крыж кволы i вянец... 

              

 

 

                 Надзея 

                                                         
Я рукі насустрач табе падаю -- 

ды толькі яны павісаюць у цемры, 

сьплятаюцца ў жорсткі клубок  нервы, 

і я цябе раптам не пазнаю. 

 

Гардзіны на вокнах бялеюць спакойна, 



і промнік самотны застыў на сьцяне. 

Мо гэта й не ты ўсьміхаешся мне 

у мораку ціхім чужога пакоя?.. 

 

І ўсё ж падаю  табе рукі -- ты толькі  

свае працягні, і хоць слова скажы... 

І можа тады, на апошняй мяжы, 

     сальюцца зноў сэрцаў разлучаных долькі... 

      
 

                   Туман 
 

       Закасцянеў туман, расы вастрынь не зьзяе, 

       бляшанае ракi дрыготкая цяплынь, 

       і  з грэшнай галавы вянок на дол спадае, 

       у лодцы нас нясе няўрымсьлiвая плынь. 

 

       Ад жарсьці ад былой нас спавiвае стома, 

       прыглушыцца няўзнак вачэй шчымлiвых зман, 

       даўным-даўно, каб мог, то ўцёк бы я дадому, 

       але спавiў як сон той ранiшнi туман. 

 

       Малiнавы крышталь сьвiтанкаў адмысловых, 

       мы пьем яго вагонь, згарчэлы бы палын, 

       ізноў шапчу табе спакусьлiвыя словы, 

       а нас нясе гадоў няўрымсьлiвая плынь. 

 



   Актава жыцьця 
                                                         
Прытамляюцца ў цемры словы 

і губляецца крохкі iх сьлед, 

нашых рук  счаплёны квартэт 

заiграе iзноў адмыслова... 

 

 І бясконцы раскрыецца сьвет, 

 дзе пануе актава каханьня... 

 Будзе пець аж да самага раньня 

 нашых целаў iмклiвы дуэт. 

                       --- 

  На вяршынi прывіднай славы, 

  на мяжы другога жыцьця 

  ратаваць будзе ад небыцьця 

  памяць той непаўторнай актавы... 

 

                 

               * * * 

Журботнае наша расстаньне, 

слоў маіх  горкі разліў... 

Ты ў пастку балючых пытаньняў, 

як птушак, іх не лавi. 

Слязьмi падманнай самоты 

ня трэба прад Богам грашыць, 

схавалася поўня пяшчоты 

на небе тваёй душы. 



За шчырасьць былых прызнаньняў 

цяпер я адзiн плачу, 

праз морак зімовага раньня, 

як сонны вядзьмак, лячу. 

 



          Паром 

У сьвеце неспакойным i iмклiвым, 

узброены паперай i пяром, 

праз Рэчку Часу доўга і цярплiва 

я будаваў да Неба свой паром. 

Я ладзіў яго ў вечную дарогу 

у невыказны і цудоўны вырай… 

І ад цябе ня меў я асьцярогі, 

даверыўшы ўсім сэрцам сваім шчыра  

сваіх радкоў шчымлівасьць і трывогу,  

сваёй душы таемныя памкненьні,  

а ты мяне на брудную падлогу 

імкнулася паставіць на каленi. 

І я ў паўсьне нязрушанага раньня 

укленчыў моўчкi, бы прад алтаром... 

А ты ў неўтаймаванасьці жаданьняў 

бязьлітасна крушыла той паром. 

І у агонь, бы чорную крамолу, 

шпурляла мае вершы ты ў запале...  

І бачыў я, як полымем вясёлым 

маёй душы часьцінкі там згаралі… 

 

 



              Адрына  

Мне сьнiўся сон: халодная адрына, 

дзiравы дах, і рук маiх цапы… 

Ты побач, зданьню, апусьцiла крылы, 

але насустрач цяжка крок ступiць. 

Ты таямнічым шэптам мяне клічаш 

і вабіш да сябе ўсё гарачэй, 

ў духмянай цемры мроіцца аблічча  

і ненатольны жар тваіх вачэй. 

Няпэўна рукi я падаў наўстрэч, 

падаў сваё пакутлiвае цела, 

і мы з табою ад сумненьняў прэч 

упалi ў цемру зманлiвую сьмела... 

Ў густое мора горкай цеплынi,  

што спаланiла палкаю пяшчотай, 

на недасяжнай зорнай вышынi 

зрабіла нас з табой адной істотай. 

Забыў пра ўсё ў палоне тваiх губ, 

што зоркі ў небе нашыя паблеклi, 

што гэты дзiўны, на iмгненьне, шлюб 

ня небам дараваны нам, а пеклам... 

Прыходзіць восень з чуйным сном хвілінаў, 

і з ёй туман тугі начэй сьляпых... 



Мне сьнiўся сон.... Халодная адрына... 

Дзiравы дах… І рук маiх цапы....  

                1992 

 

Разьвітаньне зімой 

На зямлi вельмi холадна, пуста, 

нават словы iльдом замярзаюць, 

і твае пабялелыя вусны 

іх мне проста ў сэрца кiдаюць. 

Разьвiтаньне як чорная птушка 

захіне зноў сабой навакольле, 

твае любыя вочы патушыць 

і сусьвет памiж намi расколе. 

Над расколiнай той у зьдзіўленьні 

прад няўхiльнай хвiлiнай растаньня, 

душ разгубленых сыйдуцца сьценi 

і застынуць у горкім чаканьні... 

I ад роспачы мне не схавацца 

у бялютка-бясконцым раздольлi, 

зiмных чараў твайго закляцьця 

не пазбыцца, вiдаць, нiколi... 

                    1993 

 



        Гусі-лебедзі 

            

Ты з палону сваіх дзіўных сноў, 

непадзельная, нераскрытая, 

прыляцiш лёгкім лебедзем зноў 

без эскорту, бяз звыклай сьвiты... 

Ты вяртаешся позьняй парой 

з прадчуваньнем душэўнага змроку, 

і даўно шэры воўк за гарой 

сьцеражэ твае лёгкiя крокi... 

Але ты прамільгнеш ля яго 

бы ў дзяцінстве — маланкай імклівай, 

з блаславеньня паганскіх багоў 

у мой дом заляціш сіратлівы. 

Там старога мы  вып’ем вiна, 

як халодная кроў, загусьцелага, 

потым будзем з табой давiдна 

наталяць нашы прагныя целы... 



Першае спатканьне 

Падала мне далонi насустрач... 

Нечаканае наша спатканьне... 

Штось ты кажаш мовай пявучай 

ясна-сьветлае, як сьвiтанак. 

Я ж, разгублены, мала што чую, 

бо ад слоў тых няма паратунку... 

Кожны момант з табою шаную, 

кожны позiрк лiчу падарункам... 

Ты ў iмклiвым парыве мiжволi 

запаўняеш сусьвет мой да краю, 

я ж маўчу, i ў бязмоў’я няволi 

ўсё чагось недарэчна чакаю. 

Але, пэўна, занадта ўжо доўга 

я маўчаў у застыглым чаканьнi... 

Спахапіўся — цябе няма побач!.. 

Толькi водар застаўся свiтаньня... 

           1982, 1992 

 



Раскаяньне  

Замнога год, замнога дзён 

мiж намi — і няма пяшчоты... 

І мне прысьнiўся дзiўны сон, 

дзе для мяне тваёй iстоты  

было зашмат...  І я зьнямог 

ад гэткай грознай перавагi, 

хацеў схавацца — ды ня змог — 

ад тых вачэй, што да зьнявагi  

мяне расстрэльвалi ва ўпор... 

Я падаў, гiнуў, падымаўся, 

час прыпынiўся, а прастор 

стаў вузкiм, шэрым... Я збаяўся  

такіх вачэй — агню душы, 

іх растрывожанага неба,  

бо ведаў цьвёрда — насьмяшыць 

мне гэты сьвет зусiм ня трэба... 

 Калі прачнуўся, дык урок  

 я і наяве атрымаў,  

 бо вочы дзіўныя  ты ўбок  

 адводзіла ты без падстаў  

 З таго пачаў я зноў грашыць... 

А ты… Ты стала насьміхацца  



з маёй разгубленай душы... 

Бязьлітасна!... Ды можа стацца,  

што у паўдзён свайго жыцьця  

ты зноўку пра мяне згадаеш,  

раптоўна выйдзеш з забыцьця... 

і ў ціхай роспачы прызнаеш, 

што ўвесь твой звыклы, горкі лёс  

быў пакараньнем нелюбоўю...  

І ціха, стомлена, без сьлёз 

да неба ўздымеш поўны болю 

свой дзіўны погляд: «Божа, дай 

мне зноў адчуць на суцішэньне 

паэта словаў  боль-адчай  

і тыя вострыя імгненьні 

шчэ перажыць!»... І стогн начэй 

пастыглых раптам зьнікне з болем... 

І больш ты ад мяне вачэй  

не адвядзеш убок… Як колісь…  

                    1990 

 



Разьвiтаньне па-беларуску 

Даруй за тое, што я ёсьць, 

што я яшчэ жыву, 

што ўчора боль мне, а ня злосьць 

туманіў галаву... 

Даруй за той сумбурны верш, 

што сэрцам напiсаў, 

ён быў ад роспачы найперш, 

ад усяго, што знаў... 

Даруй, што мiлае iмя 

тваё ўсё паўтараў... 

Дай Бог, каб хто цябе, як я, 

яшчэ хоць раз кахаў!... 

Будынкi хмурыя стаяць, 

усё як мае быць... 

Бывай, адзiная мая, 

што можна тут зрабiць?.. 

            1990 



Не вер...  

Не вер, каханая, ты мне 

ні ў радасьць, ні ў бяду, 

не вер, калі ў шчасьлівым сьне 

зноў да цябе прыйду. 

Не думай дзьверы адчыняць,  

бо зноў прыйшоў ня той, 

каго стамілася чакаць  

вячэрняю парой. 

Не вер, калі пачну прасіць, 

мой разагнаць адчай,  

не адчыняй, хоць і карціць,  

малю, не адчыняй! 

А калі ўсё ж адчыніш ты  

пад вадаспадам слоў,  

не вер — дзеля усіх сьвятых,  

што гэта зноў любоў. 

І нат у пошасьці сьляпой 

рук прагных любаты 

ня вер, ня вер, што гэта той,  

каго чакала ты...  

              1997 

 



Супадзеньне 

                          В. П. 

Шпурляў мяне сонечны вецер, 

як шчэпку, у Космас стылы. 

Пачула мяне ва ўсім сьвеце 

адно толькі ты, мілая!.. 

Да кончыкаў самых пальцаў 

мне ў той непазбыўны міг 

хацелася ў вочы ўглядацца 

і гаварыць, гаварыць… 

З табой мы адчулі слодыч  

разгадкі лёсавых знакаў… 

Была ты так блізка, побач,  

што мне хацелася плакаць… 



З нізкі  "ЧАС МАДОННЫ"   

                            Прысвячаецца      Л.С. 

                 Хмарка                                    

Зноў выпiта ноч, нiбы выпiта чарка, 

час растае, бы раса на траве... 

Ты толькi не сьпi, калi цёплая хмарка 

з тварам маiм над зямлёй праплыве. 

Там будзе душа мая навiдавоку, 

і сэрца насустрач табе расхiнутае... 

Ты толькi не зблытай з чужымi аблокамi, 

вабнымі, ды для цябе атрутнымі. 

Ты ўбачыш, як роздумам горкiм зацятыя, 

у блiках зорных сiнеюць вочы, 

ты ўбачыш усьмешку маю вiнаватую, 

толькi не сьпi на зыходзе ночы... 

 

 



     Залюстраньне 

А жыцьцё — нібы сон праміне,  

і прыцiшацца ў стоме гады. 

Па сьлядах зорны дождж сыпане,  

і зьнікаюць, зьнікаюць сьляды. 

Я прыйду ў Залюстраны Сьвет, 

дзе самотна яго Каралю, 

і з рассыпаных зорак-планет 

незвычайны букет зраблю. 

I пакуль мой сон не прайшоў, 

не засьпела няўзнак сьвiтаньне, 

той букет-прызнаньне без слоў 

падарую жаданай паньне. 

А як толькi сонца кране 

край сусьвету дрымотны ледзь-ледзь, 

запалонiць iзноў мяне 

валасоў яе дзіўная медзь. 



Мадонна 

Як Мадонна з іканастасу, 

ты з’явілася цёплым раньнем... 

Ты прыйшла, бы з мінулага часу, 

і з сабою прынесла каханьне. 

Ціха я ўсьміхнуўся табе,  

працягнуў свае рукі, як сонцу,  

і пачаўся сэрца разьбег  

у палёт спрадвечны й бясконцы...  

А за ім праз варту гадоў  

безразважна прарвалася цела... 

І у ценю летніх садоў  

цалавала мяне ты нясьмела...  

Ды калі за начною мяжой  

дня наступнага бліснулі далі,  

стала ты далёкай, чужой,  

і ў вачах тваіх сьлёзы зазьзялі. 

І сказаў мне, як я саграшыў 

твой трагічна схілены профіль... 

Быццам я скарб тваёй душы 

хацеў скрасьці, бы той Мефістофель... 

 



Дзьверы ў рай 

Вакол цьвілі вішнёвыя сады, 

за рэчкаю мільгалі зараніцы... 

І кроплі зорнай ледзяной вады, 

сьцякалі з неба чыстаю крыніцай. 

Ніяк напіцца я тады ня мог 

з крыніцы той, хоць прагна піў бязь меры, 

бо для мяне была ты — быццам Бог, 

ў прасторы  неабдымнай наасферы.  

Хвіліны шчасьця ўсё вакол плылі  

праз день і ноч, як сьветлыя хімеры, 

дзьвярыма ў рай тады, бадай, былі —  

адчыненыя ў тваю спальню дзьверы! 



Жарсьць  

У Краiну Каханьня няўзнак заблукаю, 

мiнаючы межы слабое аховы... 

I ў цёплых абдымках зялёнага маю 

закружыць голаву пух тапалёвы. 

 Там дзьве засмаглыя нашы паловы 

сплятуцца  раптам у гонкім часе, 

і нашы страсна-гарачыя словы 

пральюцца шчодра ў хмялёвай засенi...  

I ў нечаканым жаданьня бяздоньні 

прачнецца вулкан хмяльнога вагню, 

і перад табою, як перад Мадоннай, 

я ўкленчу i цела тваё прыхiну. 

І стану піць я каханьне сьмела  

з крынiцы вечнай, дзе Сьвету Мяжа, 

і зоймецца полымем ашалелым 

двух нерастрачаных целаў пажар.  

Гарачы агонь жыцьцядайнае лавы 

праніжа  целы нам навылёт... 

І я прамяняў бы ўсе грошы i славу 

на гэты чароўны й грэшны палёт!.. 

Асьвецiцца сполахам стомлены вечар 

і хвалямi б’ецца ў маiх руках 



цела твайго таямнiца вечная, 

бясконцай пяшчоты нашай рака. 

Спустошана рухнем пасьля мы без сiлаў, 

і сьцiшацца ў мяккай пяшчоце iмгненьнi... 

Але ад дотыку рук тваiх мiлых 

я зноў уваскрэсну — як птушка Фенiкс! 

Зноў ў мора кахання з табой акунемся  

праз тысячагодзьдзяў зьдзiўленьне зьнямелае, 

ад свету ўсяго ў той міг адрачэмся, 

і станем навек як адно цэлае...   

--- 

I будуць кахання жарснага  хвалі 

шчэ  колькi дзён ува мне пульсаваць, 

і вусны твае з невядомае далi 

зноў будуць  мяне спакусьліва зваць.  

 



Мой карабель  

Прыходзiць цiха адвячорак мой, 

танчэюць ценi ў стоеным сьвятле... 

Мой карабель, аблытаны журбой,  

стаў толькі цацкай на тваiм стале. 

Там я адзін на палубе стаю 

у палахлівым каляровым сьне, 

крычу адчайна пра любоў сваю, 

але ня чуеш болей ты мяне. 

I ў час балючай, вострае тугі, 

калi ратунку болей не вiдно, 

і спрэс вакол варожыя сьцягі, 

караблік мой ты кінеш у вакно. 

Ён паплыве праз штормы, як герой, 

майго каханьня змушаны заложнік, 

і семафор на палубе сваёй, 

як крыж уздыме, — стромкi i трывожны. 

А на крыжы тым у аздобе руж 

прытуляцца шчымліва і някiдка 

майго адчаю чорны капялюш, 

тваёй тугi нязношаная сьвiтка... 



Сьляды каханьня  

А жыцьцё, нібы сон, праміне, 
і прыцішацца ў стоме гады… 
Па сьлядах зорны дождж сыпане — 
і зьнікаюць, зьнікаюць сьляды… 
       "Залюстраньне" 

Сьляды твае, мае сьляды няўзнак 

засыпаў час быльлём і пустацьветам… 

Я ўсё ня мог паверыць аніяк,  

што і мая шчасьлівая планета  

упала зоркай лёгкай неба на траву, 

пажухлую у восеньскіх імгненьнях, 

І я, узьнёслы, болей не плыву 

на воблаку чароўнага трызьненьня. 

Дзе голас твой дзівосны панаваў 

сваёй пяшчотай сьветлай, пранікнёнай… 

Дзе я цябе ўсю ўраньні цалаваў,  

каб вечарам ізноў хацець шалёна!..  

Дзе дым любові нізка над зямлёй 

сьцяліўся, аднаўляючы мне сілы... 

Я так хацеў, каб ты была маёй, 

а ты хацела проста быць шчасьлівай!.. 

Закладніца, палоньніца мая…  

Каханьня плынь з табой была бяз краю… 



Я шчыра верыў, быццам ты і я —  

адно, і нас нішто не раз’яднае!..  

Ды ў плыні страсных ласкаў і цяпла  

трывожна сэрца часта халадзела — 

бо ў імені маім ты не знайшла  

сабе апору, веру і надзею...  

Але ўсё роўна рознаю парой 

тваё каханьне піў бяздумна сьмела…  

Я так хацеў, каб ты была са мной,  

а ты — свабоднай чайкай адляцела!.. 

І наша стрэча — сіні сон, капрыз — 

яна як зьнічка побач мільганула!.. 

І падаюць бясьсільна зоркі ўніз... 

І адзінота — вечны мой прытулак!.. 

Я зноў у ёй хаваюся няўмела  

пад покрывам нявыспаных начэй  

ад насланьня пакорлівага цела,  

ад прыцягненьня стоеных вачэй. 

 

 



Сон  

Там, дзе з рэчкаю цалуецца туман, 

не разьвеяць ужо слоў маіх дурман…  

Я ўсю ноч табе пра шчасьце гаварыў, 

аж да самае зараначкі-зары. 

А на золку прытамілася любоў,  

ты згадала, што ўжо час табе дамоў,  

правяла рукой пяшчотнай па шчацэ 

і растала ў тумановым малацэ. 

З той пары цябе не бачыў болей я,  

зарасла травою позьняя ральля.  

Нейк прыйшоў на бераг рэчкі я ізноў 

пашукаць былую там сваю любоў. 

«Рэчка-рэчанька, нястомная, скажы,  

чаму шчасьце ад мяне наўцёк бяжыць,  

чым я страціў у каханае давер,  

дзе і з кім яна мілуецца цяпер?» 

Адказала рэчка-рэчанька мне так: 

«У каханьні ты быў, хлопча, не мастак,  

а жаданая твая даўно з другім,  

ўсё знікае ў гэтым сьвеце, нібы дым...» 

І пайшоў я ў шлях няблізкі зноў адзін  

у самоце апустошаных гадзін,  



і шаптала сьведка-рэчка наўздагон,  

што каханьне — гэта толькі дзіўны  сон. 

і ў трымценьні пазалочанага дня  

Ды чамусьці азірнуўся раптам я — 

зноў на беразе, на запаветным тым 

недасяжная, як сон стаяла ты.   

 

 



Замак жарсьці  

Уплятаецца лісьце карункам 

у трывожныя песьні вятроў, 

горка плачуць яны пра любоў, 

ад якой мне няма паратунку. 

Яна ценем ішла па сьлядах, 

за маёю блукала iстотай, 

навяваючы радасьць i жах, 

выпiваючы сэрца ўпотай. 

І праз сумны вятроў шум, 

праз разьлiў лiхтароў стамлёных, 

праз разводзьдзе-імглу сьлёз салёных  

і ў тваю яна трапіць душу. 

І тады праз плынь дзён-начэй,  

што мне ранілі сэрца балюча, 

я з надзеяю неўміручай 

зазірну ў цемень родных вачэй.  

І ў аблозе дарэмных трывог 

зразумею, прасьветлены Небам:  

ты жанчына — амаль што Бог! 

На цябе мне маліцца трэба! 

Асцярожна цябе прытулю, 

напаю пацалункаў шквалам, 



і з няўтоленых словаў «люблю» 

пабудую замак трывалы. 

І ў суплёце рук звар’яцелых, 

у трымценьні імгненьняў шчасьлівых,  

безразважна і палахліва  

напатолiш душу ты і цела. 



Міраж  

Ты зноў ад мяне няблізка,  

з таго невыносна ўдвая!.. 

Крынічка мая чыстая, 

бясконцая радасьць мая!.. 

Хачу шчэ хоць раз наталіцца  

з крынічкі твайго сьвятла…  

Лёсу майго зараніца, 

дзе ж ты раней была?! 

Твой голас пяшчотна-шчымлівы  

шчасьлівым званочкам зьвінеў! 

Чайка мая палахлівая,  

куды ж я з табой ляцеў?!.. 

Усьмешка твая прамяністая 

то ў холад кідала, то ў жар, 

дарыў табе вершы ўрачыстыя,  

і піў цябе, як нектар!.. 

І  калыхаў, як калыску, 

на промнях тугога сьвятла 

імя тваё роднае, блізкае! 

А сэрдца згарала датла!.. 

І на безыменнай высьпе,  

куды ты саслала мяне, 



надзея мне ціха блісьне:  

"Бясьсьледна ўсё не міне!.." 

А можа, ты мне напрадвесьні  

прысьнілася шляху наўсьцяж?..  

Мая пяшчотная песьня... 

Мой непахісны міраж... 

 



Сага пра Алькор і Міцар  

               «Ты Алькор, я Міцар, а можа, наадварот…» 
                                       Серж  Мінскевіч  

 

Мне аднойчы прысьніўся горад,  

у якога быў дзіўны твар,  

дзе быў я неўтаймоўным Алькорам, 

і са мной была ты — Міцар. 

Там я быў то адчайны вершнік, 

а то й сам, зацугляны, скакаў,  

то карміў цябе сьпелай чарэшняй, 

то з рукі тваёй яблык браў. 

Адганяў прэч таго анёла,  

што ахоўваць мусіў цябе, 

і іграў табе ў мораку сола 

на старой, з чыстай медзі, трубе. 

І раптоўна, неяк зьнянацку, 

я трапляў у спакусны палон 

тваіх дзіўных вачэй азіяцкіх, 

наркатычных, як стэпавы сон. 

І калі тваё вецер-каханьне  

ў тлуме дзён пачынала слабець, 

я ўначы ў паўпрытомным стане 

выдаваў нізкі вершаў табе. 



Не крывёю пісаў, не сьлязамі 

(ведаў, гэта цябе не кране!..), 

я іх проста чэрпаў рукамі 

з рэчкі роспачы ў цёмным вакне. 

А пасля іх чытаў быццам казкі, 

акунаў цябе ў вір прыгод,  

а ў адказ ты дарыла па-царску 

зноў мне ласку цела свайго. 

--- 

А калі я прачнуўся шчаслівы 

і звярнуў свой позірк да зор 

раптам ўбачыў -- адтуль імкліва  

падлятаюць  Міцар і Алькор. 

Я гасцей сваіх стрэў тым раньнем,  

частаваў іх віном старым, 

выпіць іх папрасіў за каханьне, 

і пажыць на зямлі да пары.  

Мае госьці напой славуты 

смакавалі як Божы Дар… 

І пазбавіўся ўрэшце путаў  

безнадзейнага суму Міцар!  

І ад дзіўнай той звышнасалоды 

пад спрадвечную музыку зор 



у чаканьні жаданай свабоды 

затрымцеў усім целам Алькор, 

Некіруемаю каметай  

мільгануў ён да самых хмар,  

а за ім, быццам восень за летам,  

паляцеў і адданы Міцар! 

Яны канулі ў бездань сьляпую…  

Ну а я?.. Мне ж куды ляцець?!... 

Зноў наладжу трубу старую  

і зайграю… Каб не звар’яцець!.. 

         

 

 

 

 



З нізкі "ЧАС ВЯДЗЬМАРКІ" 

        Прысвячаецца      Н.М . 

 

  Самота 

У бярлозе сваёй на мяжы небакраю  

я самотным ваўком па табе паміраю, 

у зьнямозе душа у нябыт адлятае,  

і нішто без цябе яе ўжо не ўтрымае...  

Я гартаю мінулага дні і хвіліны,  

там шукаю сьляды твае ў кроплях расінак,  

у маланках заранак, у квецені траўня  

ўсё спрабую знайсці сьлед былога каханьня.  

Зноў шукаю цябе я ў імгненьнях застыглых, 

так, як птушка шукае апошні свой вырай,  

выбіраю з усіх толькі тыя я хвілі,  

што краналі цябе і твой водар лавілі. 

Што пасьпелі зірнуць ў незвычайныя вочы,  

голас любы твой чуць, тымі ж крокамі крочыць,  

мелі шчасьце з табою ўставаць ранкам рана,  

і былі ў цябе гэтак, як я, закаханыя!  

Ты была мне пакутай, дарункам, знаменьнем, 

і ніколі ніхто мне цябе не заменіць!.. 



Без цябе ў гэтым сьвеце — я частка няпоўная,  

і таму па начах на халодную поўню 

буду голасна выць адзінокім я стодам,  

бо згубіў я твой сьлед, і, відаць, назаўсёды...  

Але водбліск загадкавы ціхае поўні  

не заменіць вядзьмарскіх вачэй тваіх промні...  

 

            Прадбачаньне 
                            Разагнаўся ў дзікай скачцы 
                               ўвесь чырвоны, голы гном, 
                                штось крычалі ўсе ў гарачцы... 
                                               Р.Кіплінг 

 

Фіранка, калыхнулася, замёрла, 

згібаўся ўвесь на прыпечку удаў, 

хрыпеў сваім застуджаным ён горлам,  

і кот Карузам пад вакном сьпяваў!  

 

Маленькі гном пантофлямі ўсё цэліў, 

ляцела пер"е, пыл курэў слупом... 

Вядзьмаркай ты ў пакой мой прыляцела 

і да пляча прыткнулася ілбом.  

 

 Ты вібравала песняю таемнай,   

 і быў твой  голас мяккі і глухі!.. 

 Ты выглядала нейкай іншаземнай, 

 як і твае паўнюткія мяхі...  



 І я маліўся на тваё аблічча,  

 а гном скакаў, напэўна нездарма … 

 І  сёння я цябе бясконца клічу, 

 але ты не ляціш – мятлы няма!  

                     1992 

 
 

           Жнівеньскі акорд 
 

Сонца ранак дзівосны зноў нарадзіла, 

у вясковых садах наліваліся сьлівы… 

Лёгкім ветрыкам ты мяне разбудзіла... 

Я прачнуўся  як спаў -- усім сэрцам  шчасьлівы!.. 

 

На сьвітанку тым жнівеньскім – сонным,  астылым 

воблік любы твой быў ўстрывожаны нечым… 

Не хвалюйся – ўсё будзе добра, мілая, 

бо ў жыцьці нашым, пэўна ж, яшчэ не вечар!.. 

 

Ты калісь ў маім лёсе была ўжо зьявілася,  

ды наўзнак на шмат гадоў была страчана...  

Ты не бойся каханьня – Боскай міласці -- 

з ім так мала каму сустрэцца прызначана...   

 

У мяне ты зноў ёсць, і ў тым мая сіла, 

і дарэмныя ўсе твае асцярогі!..  

Мне з табой насмрэч вельмі добра, мілая, 



ну а болей, бадай што, не трэба нічога!.. 

             

              

        Безнадзейнасць 
 

Гадзіньнік гартаў з раньня  

старонкі бясконцых хвілін, 

ў нікуды зьлятала жаданьне,  

я  зноў заставаўся адзін. 

 

Навокал туліўся холад 

і вецер за чорным вакном, 

душа рабілася голай, 

як кінуты ўсімі дом. 

 

Зімовы вячорак выспеты -- 

зноў так і не глянула сонца... 

Няўжо  наш з табою час выпіты 

да самага-самага донца? 

                           

 
   У калядны вечар                       
 

Ці гэта наяве, ці, можа, сьніцца?  

Няўжо насамрэч да мяне вярнулася 

з юнацкіх сноў мая мара-царыца, 

і зноў жыццё мне шырока ўсьміхнулася. 



Як быццам прыйшла ў калядны вечар, 

ды раптам зайшлася плачам збалелым,  

і горка ўздрыгвалі любыя плечыкі 

у некім мне смутку незразумелым.   

 

Мо словы якія я  мовіў грубыя,  

а мо не тымі сустрэў дарункамі... 

Я  доўга сушыў яе вочкі любыя  

сваімі  гарачымі пацалункамі. 

  

Як вечнасць быў з ёю прачуты, пражыты 

той Госпадам вечар спрадвеку ўхвалёны...  

Хай кожная сьлязінка ёю пралітая  

стане брыльлянтам яе кароны!.. 

 

 
              Не прыйшла...  

                                   
За справамі неістотнымі  

на самым  зыходзе дня 

пракралася ў дом мой самота -- 

дзень ёю наскрозь набрыняў...  

 

Вось вечара цёплая хваля  

дзень сьветлы змывае датла,  

дарэмна цябе чакаў я -- 

ты звыкла ізноў не ішла... 



Ад нараджэньня мечаная, 

як котка -- сама па сабе,  

блукаеш ты ў мроях спрадвечных  

бы той без руля карабель.  

 

Вядзьмарачка рознавокая, 

куды ж цябе лёс нясе? 

Ў якую страмніну глыбокую 

укручвае  пакрысе? 

 

Куды ж ты ізноў, безаглядна, 

імкнеш ў сваім дзіўным сьне? 

Якая сіла ўладная  

шпурляе прэч ад мяне? 

 

І сёння прад цэлым сьветам  

магу я шчыра сказаць:   

Ніхто цябе ў свеце гэтым  

не будзе як я кахаць!  

 

Душа твая грэшная, сьпеўная  

сваёю арбітай ляціць, 

ды ведаю я напэўна, 

што мне яе не спыніць!  

 

         
 
 



Частка ІІ 
БЕЛАРУСЬ КАХАНАЯ  

 

       Ліцьвінам                   
 

                                          Зм. Цехановічу                                  
Ад тонкіх свечак цемра не радзее… 

Мо йдзе на схон дрыготкае сьвятло?.. 

А мы з няпэўнай, стомленай надзеяй 

ляцiм шукаць апошняе жытло... 

 

Быцьцё віруе плыньню звязак крэўных,  

і мітусіцца між дабром і злом... 

А мы ляцім без накірункаў пэўных --  

бяздомкі лёсу -- пад чужым крылом…  

 

Зноў сонечны нясе ў нiкуды вецер, 

сьляпыя конi збруяю грымяць, 

ды не знайсцi нам месца у сусьвеце, 

пакуль не ўспомнiм мы сваё iмя... 

 

 
КРАIНА ДЗІВАКОЎ                                                                                

                                        А. Шчокатаву 
Дзве галавы арла,  

карона… Ноч, мароз… 

Краiна Дзівакоў 

дарыла нам свой лёс … 



І ён нас аглушаў--  

вялізны і сьляпы…  

Яго няўтольны шал  

гнаў стэпаў горкі пыл.  

 

Той пыл сьцiраў наш твар, 

нам вочы асляпляў, 

у гульбiшчы пачвар 

наш голас прападаў. 

 

Счапленьне малаткоў 

з сярпамi... Ноч. Мароз… 

Краіна Дзівакоў  

дарыла мора сьлёз!  

 

Краiна Дзівакоў, 

і вечны яе бой, 

імкнула нам з вякоў 

сьмяротны холад свой. 

 

Дзве галавы арла...  

Карона… Ноч, мароз…  

Краiна Дзівакоў                                          

дарыла нам свой лёс …                              

 

 



 Птушка шчасьця  
                         Ю. Рудкоўскаму 

У акіяне часу мы плылі, 

быў ветразь наш заўжды тугі і гонкі, 

не здраджвалі ў непагадзь рулі, 

і голас наш адметны быў і звонкі. 

Умелі Птушку Шчасьця мы лавіць,  

сьпявалі песні  -- быццам лёсу споведзь, 

мы храмы будавалі на крыві,  

а хаты будавалі на любові. 

Але няўзнак настаў і новы час, 

былое сном імгненным прамінула, 

чужыя песьні паланілі нас, 

і стаў няўтульным родны наш прытулак.  

І прагучала на ўвесь абшар,  

што мы жывем у клятую часіну,   

І, што, маўляў, спрадвечная душа  

пакінула даўно гэту краіну... 

Ды як давёў калісь Эклезіяст, 

у сьвеце гэтым тленным ўсё мінае, 

вось так і гэты неспрыяльны час 

не вечны ў нашым блаславенным краі. 

Міне і ён, як самы цяжкі з  сноў,   

прабудзіцца  і той, хто сёння дрэмле,  



і Птушка Шчасця вернецца ізноў,  

каб зьвіць гняздо навек  на нашых  землях.  

 

 

Лёс нацыі  

 

Прысьнiўся Лёс наш, сонны i змарнелы, 

ягоны твар халодны i маркотны, 

ён вёў нас за сабой — натоўп дрымотны, 

і шлях наш быў зусiм незразумелы... 

Той Лёс глядзеў халоднымi вачыма, 

каго ўзвышаў, каго змалоў у пыл. 

ён быў, вiдаць, амаль зусiм сьляпы, 

й ацалеў за нечымi плячыма... 

Куды ішлі разгубленыя душы, 

сапраўднай волі не спазнаўшы дар?.. 

Ўсё ўрэшце попел часу зацярушыць — 

і радасьць катаў, і адчай ахвяр... 

 



         Ваўкі                                                                                
Згадкі пра сны дзяцінства 

Ул. Ул. Высоцкаму 
 

Мне сьніцца  -- праз бясконцыя вякі  

бягу я, абрываючы ўсе жылы, 

за мною ашалелыя ваўкі —  

іх зграя мяне шчыльна абкружыла. 

Бягу наўпрост, не вучаны віхляць, 

па горкім па бур’яне-палыне, 

пагоню мне ніяк не ашукаць,  

і сэрца вось-вось выскачыць з мяне.  

Бяжыць за мною ўслед сьляпая поўня,  

ўсьміхаецца ўсьмешкаю пустой...  

І быццам я спыняюся раптоўна,  

ўстаю, як слуп, грудзьмі да хеўры той! 

Адзін, зусім адзін прад лютай зграяй —  

абвостраны сьмяротна зрок і слых!  

І толькі пра адно ўсім сэрцам дбаю — 

ня ўкленчыць перад ворагам ў той міг! 

І, прыпыніўшы на імгненьне дых,  

спустошаны, навокал азірнуся, 

праз галаву куляюся ў той  міг,  

і... ваўкалакам шэрым станаўлюся!  



Са ваўкамі я злучаюся ураз,  

бягу і як усе -- не разважаю.  

Няўжо прыйшоў нарэшце і мой час  

стаць адным цэлым з гэтай дзікай зграяй?  

І  насамрэч, я быццам прывыкаю 

да іхных злых павадак і законаў,  

ў шалёны рытм істотай ўсёй ўрастаю,  

і жылы рваць гатоў, бы ўсе — да скону!.. 

Ды хутка адчуваю, не зманіць  

сабе, хоць звонку я ўжо воўк таксама —  

не хочацца па-воўчаму мне выць, 

і ў тым мая нязмушаная драма!.. 

Мне ў тлуме тым паветра не стае, 

душа  законаў зграі не прымае... 

Ды як спыніцца, вырвацца з яе, 

як свой знайсьці мне шлях да небакраю?  

--- 

Ды ўрэшце я, зьняможаны, прачнуся, 

і раптам разумею — ў руку сон! 

звяроў тых разьвялося ў Беларусі, 

і столькі не пладзілася здавён!  

Яны заўсёды — ў сьпёку, ў завірусе! 

Як горкі рок, як вечны наш праклён!  



Ваўкі, ваўкі, ваўкі на Беларусі! 

І гэта ўжо зусім не лёгкі сон! 

І думаю я ў невымернай скрусе: 

як жа наяве ад бяды ўцячы? 

Ваўкі, ваўкі, ваўкі на Беларусі, 

зноў выюць песьню сьмерці уначы! 

 

          

           



Частка ІІІ 
          АД СЭРЦА 

                    ххх        

                                   А. Шабаліну       
Пазьбіваўшы сотні абцасаў,                                                 

парастраціўшы слых і зрок,  

мы калісьці саступім ўбок 

ад імклівай дарогі часу. 

 

Адвячорак наш замест дня 

ахіне непрыкметна плечы. 

Нейкай штучнай і недарэчнай  

нам падасца жыцьця мітусня. 

 

Ўвесь яго неўтаймоўны імпэт,  

перамогі, банкеты, парады...  

ўдоўж і ўпоперак з"езджаны свет 

і імгненьні салодкія ўлады… 

 

І ў пакоі сваім настылым, 

распаліўшы печку-камін, 

ціха пусцімся ва ўспамін, 

пра  ўсіх тых, каго мы любілі. 

 

Хоць нямала з розных часоў 

клеймаў-метак у нашых душах,  

мы чамусьці адно пра любоў 



ўспамінаць будзем нераўнадушна. 

 

Мы забудзем пра чарак звон, 

кашалькоў прыемную важкасць,  

будзем помніць, як лёгкі сон, 

водар вуснаў, налітых ласкай. 

 

І не ўспомнім пра ўзлётаў высь 

і прывіднай славы званіцы,  

 а згадаем як нам калісь 

адчыняла Яна аканіцы. 

 

Зноў укленчым кожнай слязе 

з тых вачэй, што  колеру маю... 

Шчэ раз пройдзем па тонкім лязе 

невымернага шчасця-адчаю. 

 

І не станем мы шкадаваць 

пра нязнаныя месцы-далі,  

адно ў думках будзем кранаць 

рукі тыя, што нас страчалі.  

 

Будзе ціха гарэць камін,  

будуць думкі  блукаць далёка 

у абдымках зорак-хвілін  

і сьляпых туманоў-аблокаў... 

                    15.11.99 



    Шлях на сцэну 
                                               Дачцы Юліі   
Помню час, калі ты, шчэ малеча,  

адвячоркам клалася спаць... 

І прасіла мяне ў той вечар  

калыханку табе пасьпяваць...  

 

Браў тады я сваю гітару  

і сьпяваў табе  перад сном,  

пра жыцьця паэтычныя чары,  

пра дзівосны яго фантом...  

 

“Ўжо даўно спяць паўсюль хацінкі, 

засынае лес, сенажаць, 

дарагая мая дзяўчынка, 

толькі ты ўсё не хочаш спаць...” 

 

І без тых вячаровых песнь 

ты не клалася аніяк, 

бо і ўзімку яны,  і ўвесну 

былі, пэўна, як лёсу  знак, 

 

што калісь у юпітэраў бліку, 

ў арэале шчаслівых надзей, 

ты на сцэну выйдзеш вялікую, 

будзеш варта спяваць для людзей!.. 

                   16. 04.2005 



        ВЕРАСЕНЬ 
    У верасня свой асаблівы пах… 

                                                Рыгор  Барадулін  

                                        М.Шавыркіну  
 У верасня сваё прызваньне, 

  свой камертон тугi, трывог, 

  і бульбяное панаваньне 

  абапал стомленых дарог. 

 

  Ў яго аблiчча i характар, 

  непастаянны, бы ў жанчын, 

  то  сонцам усьмiхнецца раптам, 

  то  раззлуецца без прычын. 

 

  I  будзе лiць тады халодным 

  дажджом ён цэлы дзень праз край, 

  каб заўтра быць iзноў лагодным, 

  што хоць да раны перыкладай!... 

 

Ёсць шчэ у верасня прыкмета: 

усе імкнецца ланы-градкі 

давесці з немалым імпэтам 

да найвышэйшага парадку. 

 

Ён любіць песень кліч самотны, 

і сам іх з радасцю спявае, 

іх  нібы птушак пералётных, 

пад небам сінім прытуляе…. 



І так вось хвацка год за годам, 

настойліва  без дай прычыны, 

упарадкоўвае ён гоні,  

забыўшыся на адпачынак. 

 

Каб потым зноў парой вясновай 

у бурнай квецені прыродзе 

загаспадарыў вэрхал новы 

на тым бясконцым агародзе.... 

          15.09.97 
             

       

       Імя апостала  

                                         М . Калесніку 
Паеўшы вячэраю позняй  як след, 

хлебам духмяным  са скваркай, 

чытаў  незабыўны мой Марка-дзед  

Евангельле ад Марка. 

 

Няшмат перапала яму ад багоў 

багатых на  радасць  імгненняў… 

І мне не пашчасціла дзеда свайго 

убачыць праз дым пакаленьняў... 

 

Ды даў неяк лёс мне сябра няўзнак, 

імклівага як маланка, 

ён мае такое ж як дзед імя -- 



імя блаславённае -- Марка. 

 

І хай яго тое святое імя 

сваёй арэолай ціхай  

бароніць заўжды ад раньня да раньня 

ад усялякага ліха!.. 

   

 

               ххх 
                          І.Ждановічу  
На творчай сваёй выспе, 

ўстрывожаны жорсткім часам, 

шукаеш  сваю ты ісціну 

з каханьнем сапраўдным сам-насам. 

  

Ты ўвесь у памкненьні высокім 

з капрызнаю Музай ў хаўрусе, 

і вершаў тваіх аблокі 

па небе плывуць Беларусі. 

 

Дай Бог жа ім: не згубіцца, 

не зьнікнуць  у паняверцы... 

Гаючым дажджом  праліцца 

на нашыя душы і сэрцы!.. 

 

 



                   ххх 
                              З. і С.   Цехановічам 
Хто ведае: скуль і з якога раньня 

зьяўляецца ў сьвет Яго Сьветласць Каханьне? 

І праз якія прыкметы і словы 

знаходзім мы ўрэшце сваю палову? 

 

І як вызначаецца шыфр унікальны, 

што толькі табе падыходіць спаўна? 

Чаму ў нейкі вечар, ці ў час світальны 

цябе азарае –  гэта Яна?! 

 

Чаму з Ёю добра і ўдзень і ўночы,  

чаму яна -- зорка між цьмяных планет, 

чаму толькі гэтыя дзіўныя вочы 

табе захінаюць увесь белы свет! 

 

Яна! І ніхто болей не патрэбен! 

І толькі з ёю -- найлепшай, адзінай 

ісці па жыцці, а потым і ў неба 

разам ляцець ў часе няспынным!.. 

 

І хоць ад каханьня  няшмат спакою, 

але ж вядома на ўвесь божы сьвет: 

Яна і Ён– гучыць як санет,  

няўзнак напісаны нябеснай рукою… 

 



                 Частка IV 
                              ВОСЕНЬ ЖЫЦЬЦЯ 

   

                  Малiтва 
                                                  Маме                 
 Я iмкнуся сваё дачыненьне 

да Высокага духу знайсцi, 

Божа, дай да твайго ўзвышэньня 

даляцець мне... Дайсцi... Дапаўзцi... 

       

  Ля вытокаў жа светлай крынiцы 

 твая мiласць хай не мiне, 

 і на золку на самым прыснiцца, 

 што прыкмецiў ты, Божа, мяне. 

 

 Што адзначыў  ў натоўпе  вiрлiвым 

 мой самотны, разгублены твар... 

 што судзіў, як заўжды, справядлiва, 

 калі траціў дарэмна свой дар... 

 

       
               Крок першы 

                                               Брату Анатолю 
      Як той музыка ў коле iнструментаў, 

      даю настройку i звяраю ноты, 

      хмялею ад віна апладысментаў, 

      сталею -- ад правалаў i да ўзлётаў. 



       Яшчэ заводзіць залу мой раяль 

       сугуччамі самотных гамаў-словаў, 

       свой бенiфiс i свой апошнi баль 

       адзначу я, вiдаць, адначасова. 

 

       Ды неяк прыйдзе час  --  агонь, i лёд 

       прымірацца ў самоце маіх вершаў... 

       Бо неўтаймоўны наш зямны палёт -- 

       ёсць толькi крок няпэўны -- самы першы... 

               

                           

          Вяртаньне душы  
 

      Далёка ў сузор"ях нязнаных 

      крочаць нячутна душы, 

      нiкому iх шлях не парушыць, 

      так лёсам наканавана. 

 

      Нiколі не выйсцi ім з кола, 

      бьюць рэхам празрыстым крокi, 

      там дзесьцi i я, адзiнокi, 

      хоць і пад крылом анёла. 

 

      З той далечы апраметнай 

      я, можа, яшчэ  вярнуся, 

      над роднай зямлёй пральюся 

      дажджом асвяжальным летнiм. 



      Дамоў прылячу на раньнi 

      і там, як калiсь, сустрэну 

      сяброў сваіх  добрых, верных, 

      і самых страсных  каханак... 

 

      Ды ў першай ж начы хаўруснай 

      ачнуся ў халодным адчаi: 

      не тыя рукi страчалi, 

      не тыя галубiлi вусны. 

 

      Сачылiся словы маною, 

      а вочы -- атрутай спакусы... 

      і я назаўжды адракуся 

      ад тых, хто прыйшоў за мною.. 

 

      Вярнуся ў няўмольнае кола,  

      дзе рэха  крокаў гаротных…  

      Зноў стану звыкла самотным  

      Хоці і пад крылом анела.   

                                   

 
         Нараджэньне песні  

       
         Блуканне ў цемры... Вочы ўсё цярушыць 

         імклівы час... І вершаў недарэчнасцi 

         не чую часта, бо  нахабна глушыць 

         спакуса славы ў неабсяжнай вечнасцi. 



     Радкоў сваіх чуць праўду страцiў дар, 

     зламаўся рытм i рыфма палягчэла, 

     навобмацак пачаў шукаць iх твар, 

     іх кволы пульс у цiшынi зьнямелай. 

      

 І ва ўнісон маёй старой гітары  

 сьляпыя пальцы  нараджалі жыць 

 шэдэўры, ці магчыма, i пачвары, 

 а мо аcькепкі зломленай душы... 

                   

 

      ВЯНОК МЕЛЬПАМЕНЫ 

       
     Будзе кволай душы ўсё радзей 

     Боскiх слоў дасягаць блiскавiца, 

     дзе ж вянок, Мельпамена, твой? Дзе? 

     Можа, ён памкне дачынiцца 

      

     да вытокаў тваiх найперш, 

     да мядзяных стаўпоў непарушных, 

     каб урэшце мой сцiплы  верш 

     не змарнеў у сваiм крывадушшы... 

                                

 

                             Постфактум 

                                                      М .Скоблу 
               Можа быць да ўсяго недавер  



               прагучыць як званок першы… 

               Я зьбіраю абрыўкі папер, 

               што калісьці былі вершамі. 

 

                Іх дурман затуманьваў быцьцё  

                наркатычным сваім шалам... 

                Я пісаў праз усё жыцьцё-- 

                 і  заўсёды было мне мала...  

 

                "Калі можаш, то не пішы!" -- 

                 чуў я часта... Цяпер, сьцьверазеўшы,  

                 я збіраю рэшткі душы, 

                  што калісьці былі вершамі … 

    

 

            ПРАЗ СПАКУСЫ 
 

     Пастыглых памкненьняў упартасць, 

     душы заблукалай смутак, 

     нашу свае годнасць і вартасць, 

     бы цесны, нязручны абутак. 

 

     Ўсё болей i болей спакусаў 

     на блытанай лёсу дарозе, 

     і я састарэю, мусiць, 

     ў сумленьня майго астрозе. 

 



          Частка V 
        ПЕРАКЛАДЫ 

                           

         З РУСКАЙ МОВЫ  
 

        М . Лермантаў  
           ПАДЗЯКА 
 

Табе за ўсё падзякаваць хачу я: 

за неўтаймоўнасць стоеных пакут, 

за горыч слёз, атруту вуснаў чулых, 

сяброў паклёп, і за варожы суд. 

За  жарсьць душы, што я ў краі пустынным 

патраціў быў у зманлівай журбе… 

Зрабі ж ты так, каб з гэтае хвіліны 

нядоўга шчэ я дзякаваў табе. 

 

 

 

 



М. Лермантаў 
А. О. СЬМІРНОВАЙ 

 

Няма Вас — столькі ўва мне слоў!.. 

Вы побач — слухаць вас хачу; 

сурова вы глядзіце зноў, 

і я, зьбянтэжаны, маўчу. 

Як быць?.. Мне словам неразумным 

ваш сум глыбокі не прагнаць, 

магло ўсё гэта сьмешным стаць, 

каб не было настолькі сумным… 

 
З АНГЕЛЬСКАЙ МОВЫ 

С. Т. Колдрыдж 

Непрыгожая 

Не заўважыў бы, пэўна, ніколі... 

Ёсць нашмат прыгажэй і ярчэй, 

але раптам зазьзяла наўкольле 

ад усмешкі чароўных вачэй... 

Як той позірк дзівосны я ўбачыў, 

вір каханьня мяне закруціў... 

А вось сёньня.. Якая няўдача! 

Позірк зноў стаў халодным зусім. 

Але як бы яна не хавала  

ад мяне вочак стоены бляск, 



як бы броўкі сурова не склала. 

мне яна даражэй за ўсіх вас!.. 

                                                                                                         

П. Б. Шэллі 

Воблака 

Я ліўні маркотнаму лісцю прыношу, 

збаўленьня пазычыўшы ў мораў далёкіх. 

Даю я цень дрэвам, палеткам спустошаным, 

згаслым у лютую спёку. 

Я з крылаў ськідаю чароўныя росы, 

каб кволыя парасткі ўгору расьлі 

на цёплых грудзях нашай маці-зямлі, 

ля Сонца танцуючай танец дзівосны. 

А то малачу цэпам жорсткага граду, 

пускаючы ў ход свой наймоцны зарад, 

ці дожджыкам цёплым пральюся над садам, 

а сьмех мой -маланкі брат.  

 

П. Б. Шэллі 

Філасофія каханьня 

Ручаі імкнуцца да ракі, 

а рака свой акіян шукае, 

ветры неба сонечны блакіт 



з песняю пяшчотнай аблятаюць. 

Шчэ з далёкіх першасных часін 

даў Бог зьліцца ўсім ў вечным шчасці— 

быць па пары. Я ж зусім адзін... 

Не з табою! Як магло так стацца? 

Горы, неба, усе любоў нясуць, 

хвалі ў моры цешацца пяшчотай, 

кветка з кветкай ранкам росы пьюць 

і зямля пульсуе ўсёй істотай. 

З сонца пьюць жыцьця цяпло лісты, 

месяц з морам траціць асцярогу... 

Але ўсё навошта, калі ты  

не мяне цалуеш, а другога! 

 

Р. Кіплінг 

Колер вачэй 

Вочы шэрыя — як бераг, 

параходная сірэна,  

дождж, расстаньне і сьлед шэры 

за вінтом бягучай пены. 

Вочы чорныя — сьпякота, 

у моры сонных зор адбітак, 

дзе ратунак ад самоты — 

пацалункаў тваіх літасць. 



Вочы карыя — пясок, 

восень, стэп, і скачка потым,  

дзе ты ўвесь на валасок 

ад падзеньня да палету. 

Крык блакітнага пагляду  

быццам ключ да царства раю, 

неўтаймоўнасць вадаспаду, 

акіян без дна, без краю. 

А зялёныя — падзеньне  

у пекла безразважным стодам. 

І няўхільнае памкненьне  

там застацца назаўсёды.  

Як сувьсвету ўсе бакі,  

у трымценьні дзён, начэй 

я люблю іх праз вякі — 

усе колеры вачэй. 

 
 
 



ЭПІЛОГ 

Насамрэч  

Ужо на шляху да Мяжы 

пануе шчымлівая восень, 

а шчэ, здаецца, й не жыў, 

а ўсё што было — падалося. 

Няўжо ўсё вакол насамрэч,  

а я нейкім сном ня скуты?  

І часу пранізьлівы меч 

жыцьцёвыя множыць пакуты?  

Няўжо і мой чуцен быў сьпеў,  

і Бог пра мяне не забыўся? 

і шчасця  тонкі павеў 

пад раніцу мне не прысьніўся?  

Грэх, споведзь, любові глыток,  

славы салодкія раны! 

Няўжо на зямлі сьвятой  

і я быў крышачку знаны? 

Было ўсё! Было й ёсьць!.. 

Бы жорсткай спружыны выкід! 



міжзорныя радасьць-злосьць,  

Эпох шалёныя стыкі!  

І ў найвышэйшых сіл, 

што ладзяць пасьянс без масьці, 

пасьмеў і я папрасіць 

самому сабе шчасьця! 

І ў  сьціплай малітве прашу  

на хвалі сьвятога ўздыму 

злучыць назаўсёды душу,  

з маёй  каханай Радзімай. 

